ՀԻՄՆԱՎՈՐՈՒՄ
«Հայաստանի Հանրապետության գիտությունների ազգային ակադեմիայի «Փորձաքննությունների ազգային բյուրո» պետական ոչ առևտրային կազմակերպությանը թմրամիջոցների և հոգեմետ նյութերի համեմատական նմուշներ ներմուծելու թույլտվություն տալու մասին» ՀՀ կառավարության որոշման նախագծի
1.ԱՆՀՐԱԺԵՇՏՈՒԹՅՈՒՆԸ

ՀՀ ԳԱԱ «Փորձաքննությունների ազգային բյուրո» պետական ոչ առևտրային կազմակերպության և ՄԱԿ-ի թմրամիջոցների և հանցավորության դեմ պայքարի գրասենյակի (UNODC) միջև համագործակցության արդյունքում, դատափորձագիտական բնագավառում իրականացվող փորձաքննությունների արդյունավետությունը բարձրացնելու նպատակով Փորձաքննությունների ազգային բյուրոյին առաջարկվել է մասնակցել UNODC-ի կողմից տարեկան երկու անգամ կազմակերպվող “Միջազգային համագործակցված վարժանքներին” (International Collaborative Exercise)։ ՀՀ ԳԱԱ «Փորձաքննությունների ազգային բյուրո» պետական ոչ առևտրային կազմակերպությունը տալով իր համաձայնությունը, հնարավորություն է ձեռք բերել UNODC-ի կողմից անհատույց կերպով ստանալ թմրամիջոցների և հոգեմետ նյութերի համեմատական նմուշներ, որոնք կարևոր նշանակություն ունեն Փորձաքննությունների ազգային բյուրոյի կողմից իրականացվող դատափորձագիտական գործունեության արդյունավետության և օբյկետիվության մակարդակի բարձրացման համար։
2. ԸՆԹԱՑԻԿ ԻՐԱՎԻՃԱԿԸ ԵՎ ԽՆԴԻՐՆԵՐԸ

«Թմրամիջոցների և հոգեմետ նյութերի մասին» ՀՀ գործող օրենքը չի պարունակում հստակ կարգավորումներ պետական մարմինների կողմից փորձագիտական նպատակներով թմրամիջոցների կամ հոգեմետ նյութերի օգտագործման, դրանց ներմուծման կամ արտահանման վերաբերյալ: Առավել ևս՝ 2010 թվականին «Թմրամիջոցների և հոգեմետ նյութերի մասին» ՀՀ օրենքում կատարված փոփոխությունների արդյունքում (08.12.2010թ. ՀՕ-233-Ն) ուժը կորցրած են ճանաչվել   31-րդ (Թմրամիջոցների և հոգեմետ նյութերի օգտագործումը գիտական և ուսումնական նպատակներով) և 32-րդ (Թմրամիջոցների և հոգեմետ նյութերի օգտագործումը փորձագիտական գործունեության մեջ) հոդվածները: Ելնելով վերոգրյալից և հաշվի առնելով UNODC-ի կողմից տրամադրվող թմրամիջոցների և հոգեմետ նյութերի համեմատական նմուշների կարևորությունը` Հայաստանի Հանրապետության գիտությունների ազգային ակադեմիայի կողմից նախապատրաստվել է  «Հայաստանի Հանրապետության գիտությունների ազգային ակադեմիայի «Փորձաքննությունների ազգային բյուրո» պետական ոչ առևտրային կազմակերպությանը թմրամիջոցների և հոգեմետ նյութերի համեմատական նմուշներ ներմուծելու թույլտվություն տալու մասին» ՀՀ կառավարության որոշման նախագիծը՝ հիմք ընդունելով այն հանգամանքը, որ Հայաստանի Հանրապետության կողմից վավերացված Թմրամիջոցների մասին 1961 թվականի միասնական կոնվենցիայի համաձայն պետական մարմինների կողմից թմրամիջոցների և հոգեմետ նյութերի ներմուծման համար լիցենզիայի առկայությունը նախապայման չէ, սակայն, բոլոր դեպքերում, պետական հոսկողությունը պարտադիր է: Վերոգրյալը, մասնավորապես, ամրգրված է 1961 թվականի թմրամիջոցների մասին միասնական կոնվենցիայի 31-րդ հոդվածի 3-րդ կետում, այն է` «…Կողմերը

ա/ լիցենզիաների տրամադրման միջոցով հսկողություն են իրականացնում, թմրամիջոցների ներմուծման և արտահանման նկատմամբ, բացառությամբ այն դեպքերի, երբ ներմուծումը կամ արտահանումն իրականացվում է պետական ձեռնարկության կամ պետական ձեռնարկությունների կողմից և

բ/ հսկողություն են իրականացնում թմրամիջոցներ ներմուծող կամ արտահանող, ինչպես նաև ներմուծմանը կամ արտահանմանը մասնակցող անձանց և ձեռնարկությունների նկատմամբ»։ 
3. ՏՎՅԱԼ ԲՆԱԳԱՎԱՌՈՒՄ ԻՐԱԿԱՆԱՑՎՈՂ ՔԱՂԱՔԱԿԱՆՈՒԹՅՈՒՆԸ

23 փետրվարի 2012 թվականի N 193-Ն «Փորձաքննությունների կատարման ծառայությունների ձեռքբերման գծով Հայաստանի Հանրապետության դատախազության կողմից 2012 թվականին իրականացվող պետական պատվերի մասին» Հայաuտանի Հանրապետության կառավարության որոշման շրջանակներում ՀՀ գլխավոր դատախազությունը դեռևս 06.03.2012թ. կնքել է փորձաքննությունների կատարման ծառայությունների գնման թիվ ՀՀԳԴ-ԾՁԲ-2 պետական պայմանագիրը, որի համաձայն սույն տարվա ընթացքում ՀՀ ԳԱԱ «Փորձաքննությունների ազգային բյուրո»  պետական ոչ առևտրային կազմակերպության բժշկակենսաբանական փորձաքննությունների բաժնի կլինիկոտոքսիկոլոգիական փորձաքննությունների բաժանմունքը և նյութագիտական փորձաքննությունների բաժինը պետք է կատարեն համապատասխանաբար թվով 2226 դատաքիմիական /թունաբանական/ և 730  նյութագիտական  փորձաքննություններ: Հարկ է նաև նշել, որ վերոնշված փորձաքննությունները միջազգային ստանդարտների պահանջներին համապատասխան իրականացնելու համար անհրաժեշտություն է առաջանում օգտագործել թմրամիջոցների և հոգեմետ նյութերի համեմատական նմուշներ:  
4.ԿԱՐԳԱՎՈՐՄԱՆ ՆՊԱՏԱԿԸ ԵՎ ԲՆՈՒՅԹԸ

ՀՀ ԳԱԱ «Փորձաքննությունների ազգային բյուրո»  պետական ոչ առևտրային կազմակերպության կառուցվածքում բացի այլ փորձագիտական բնույթի աշխատանքներ իրականացնող բաժիններից գործում են նաև բժշկակենսաբանական և նյութագիտական փորձաքննությունների բաժինները: Վերջիններիս կարևորագույն գործառույթներն են հանդիսանում քրեական հետապնդում և արդարադատություն իրականացնող մարմինների կողմից նշանակվող փորձաքննությունների իրականացման ոլորտում ժամանակակից գիտափորձնական մեթոդների, գիտատեխնիկական միջոցների մշակումը, փորձարկումը և ներդրումը, ինչպես նաև իրավասու մարմինների կողմից նշանակված նյութագիտական և դատաքիմիական /թունաբանական/ փորձաքննությունների կազմակերպումն ու իրականացումը, որոնց արդյունավետությունը կարող է բարձրացվել UNODC-ի կողմից տրամադրվող թմրամիջոցների և հոգեմետ նյութերի համեմատական նմուշների հետ աշխատանքի շնորհիվ։
5. ՆԱԽԱԳԾԻ ՄՇԱԿՄԱՆ ԳՈՐԾԸՆԹԱՑՈՒՄ ՆԵՐԳՐԱՎՎԱԾ ԻՆՍՏԻՏՈՒՏՆԵՐԸ ԵՎ ԱՆՁԻՆՔ

Նախագիծը մշակվել է Հայաստանի Հանրապետության գիտությունների ազգային ակադեմիայի և Հայաստանի Հանրապետության գիտությունների ազգային ակադեմիայի «Փորձաքննությունների ազգային բյուրո» պետական ոչ առևտրային կազմակերպության համապատասխան մասնագետների կողմից։

6. ԱԿՆԿԱԼՎՈՂ ԱՐԴՅՈՒՆՔԸ

Այսպիսով ներկայացված որոշման ընդունման արդյունքում ՀՀ ԳԱԱ «Փորձաքննությունների ազգային բյուրո» պետական ոչ առևտրային կազմակերպությունը հնարավորություն կստանա ներմուծելու UNODC-ի կողմից տրամադրվող թմրամիջոցների և հոգեմետ նյութերի համեմատական նմուշները, ինչը կնպաստի դատափորձագիտական գործունեության արդյունավետության և օբյեկտիվության մակարդակի բարձրացմանը։
ՀՀ գիտությունների ազգային ակադեմիա

        հուլիսի 2012թ.

